
Devaih Kritam 01 Devi Stotram

દેવૈઃ કૃતં ૧ દેવીસ્તોત્રમ્

દેવા ઊચુઃ ।
નમોઽસ્તુ તે ભગવતિ પાપનાશિનિ નમોઽસ્તુ તે સુરરિપુદર્પશાતનિ ।
નમોઽસ્તુ તે હરિહરરાજ્યદાયિનિ નમોઽસ્તુ તે મખભુજકાર્યકારિણિ॥ ૫૬॥
નમોઽસ્તુ તે ત્રિદશરિપુક્ષયઙ્કરિ નમોઽસ્તુ તે શતમખપાદપૂજિતે ।
નમોઽસ્તુ તે મહિષવિનાશકારિણિ નમોઽસ્તુ તે હરિહરભાસ્કરસ્તુતે॥ ૫૭॥
નમોઽસ્તુ તેઽષ્ટાદશબાહુશાલિનિ નમોઽસ્તુ તે શુમ્ભનિશુમ્ભઘાતિનિ ।
નમોઽસ્તુ લોકાર્ત્તિહરે   ત્રિશૂલિનિ નમોઽસ્તુ નારાયણિ ચક્રધારિણિ॥ ૫૮॥
નમોઽસ્તુ વારાહિ સદા ધરાધરે ત્વાં નારસિંહિ   પ્રણતા નમોઽસ્તુ તે ।
નમોઽસ્તુ તે વજ્રધરે ગજધ્વજે નમોઽસ્તુ કૌમારિ મયૂરવાહિનિ॥ ૫૯॥
નમોઽસ્તુ પૈતામહહંસવાહને નમોઽસ્તુ માલાવિકટે સુકેશિનિ ।
નમોઽસ્તુ તે રાસભપૃષ્ઠવાહિનિ નમોઽસ્તુ સર્વાર્ત્તિહરે   જગન્મયે॥ ૬૧॥
નમોઽસ્તુ વિશ્વેશ્વરિ પાહિ વિશ્વં નિષૂદયારીન્ દ્વિજદેવતાનામ્ ।
નમોઽસ્તુ તે સર્વમયિ ત્રિનેત્રે નમો નમસ્તે વરદે પ્રસીદ॥ ૬૧॥
બ્રહ્માણી ત્વં મૃડાની વરશિખિગમના શક્તિહસ્તા કુમારી વારાહી
ત્વં સુવક્ત્રા ખગપતિગમના વૈષ્ણવી ત્વં સશાર્ઙ્ગી  ।
દુર્દૃશ્યા નારસિંહી   ઘુરઘુરિતરવા ત્વં તથૈન્દ્રી
સવજ્રા ત્વં મારી ચર્મમુણ્ડાશવગમનરતા યોગિની યોગસિદ્ધા॥ ૬૨॥
નમસ્તે ત્રિનેત્રે ભગવતિ તવ

ચરણાનુષિતા યે અહરહર્વિનતશિરસોઽવનતાઃ   ।
ન હિ ન હિ પરિભવમસ્ત્યશુભં

ચ સ્તુતિબલિકુસુમકરાઃ સતતં યે॥ ૬૩॥
એવં સ્તુતા સુરવરૈઃ સુરશત્રુનાશિની
પ્રાહ પ્રહસ્ય સુરસિદ્ધમહર્ષિવર્યાન્   ।

પ્રાપ્તો મયાઽદ્ભુતતમો ભવતાં પ્રસાદાત્
સઙ્ગ્રામમૂર્ધ્નિ   સુરશત્રુજયઃ પ્રમર્દાત્॥ ૬૪॥
ઇમાં સ્તુતિં  ભક્તિપરા નરોત્તમા ભવદ્ભિરુક્તામનુકીર્ત્તયન્તિ ।
દુઃસ્વપ્નનાશો ભવિતા ન સંશયો વરસ્તથાન્યો વ્રિયતામભીપ્સિતઃ॥ ૬૫॥
ઇતિ વામનપુરાણે ષટ્પઞ્ચાશત્તમાધ્યાયાન્તર્ગતં

દેવૈઃ કૃતં દેવીસ્તોત્રં સમાપ્તમ્ ।
વામનપુરાણ । અધ્યાય ૫૬/૫૬-૬૩॥

